
Brodyr annwyl 
(Llythyr Paul at y Colosiaid_28)

7 Cewch wybod fy hanes i gan Tychicus. Mae e'n frawd annwyl iawn, ac yn weithiwr ffyddlon sy’n gwasanaethu’r Arglwydd gyda mi. 8 Dw i'n ei anfon e atoch chi yn unswydd i chi gael gwybod sut rydyn ni, ac er mwyn iddo godi’ch calon chi. 9 A dw i wedi anfon Onesimus gydag e, brawd ffyddlon ac annwyl arall sy'n un ohonoch chi. Byddan nhw’n dweud wrthoch chi am y cwbl sy'n digwydd yma. 
10 Mae Aristarchus, sydd yn y carchar gyda mi, yn anfon ei gyfarchion atoch chi. Hefyd Marc, cefnder Barnabas. (Mae hyn wedi ei ddweud o’r blaen – os daw Marc atoch, rhowch groeso iddo.) 11 Mae Iesu (yr un sy'n cael ei alw’n Jwstus) yn anfon ei gyfarchion hefyd. Nhw ydy'r unig Gristnogion Iddewig sy’n gweithio gyda mi. Maen nhw’n gweithio gyda mi dros deyrnas Dduw, ac maen nhw wedi bod yn gysur mawr i mi.  (4:7-11)
Nid stori ddychmygol sy’n y Beibl. Mae na lawer o gyfeiriadau ffeithiol a hanesyddol at lefydd, rhyfeloedd, brenhinoedd a digwyddiadau penodol drwyddo. Ar ddiwedd llythyr Paul dyn ni’n cael  gweld eto beth oedd realiti bywyd bob dydd y dynion cyntaf yma i bregethu a lledaenu neges Iesu Grist o un le i’r llall. Iesu Grist oedd yn eu cysylltu – does dim ffordd arall y byddai dynion, o gymaint o wahanol gefndiroedd a chrefyddau ac ardaloedd, wedi dod i alw ei gilydd yn ‘frodyr’.  Roedden nhw mor wahanol i’w gilydd, ac eto’n ffyddlon i’w gilydd – yn cael eu carcharu gyda’i gilydd ac yn barod i helpu ei gilydd mewn sefyllfaoedd peryglus.
Tychicus: ffrind agos i Paul. Roedd o wedi teithio llawer gyda Paul ac wedi ei gefnogi’n ffyddlon. Roedd Paul yn ei drystio’n llwyr. Roedd ffyddlondeb Tychicus i Iesu Grist yn sicr. (Actau 20:3; Effesiaid 6:21; 2 Timotheus 4:12; Titus 3:12)
Onesimus: caethwas oedd wedi rhedeg i ffwrdd oddi wrth ei feistr oedd Onesimus. Doedd o ddim yn was da , ac mae’n debyg ei fod wedi dwyn oddi wrth ei feistr. Drwy dystiolaeth Paul daeth Onesimus yn Gristion. Newidiodd ei fywyd yn llwyr. Cafodd ei yrru’n ôl i Colosae at ei feistr – gyda statws newydd fel ‘brawd’ nid caethwas iddo. (Mae hanes Onesimus yn llyfr Philemon.)
Aristarchus: Dyma ddyn oedd wedi cefnogi Paul yn ffyddlon, ac un a wynebodd dyrfa wyllt yn Effesus pan oedd na reiat yn erbyn Paul am ei fod yn dysgu am Iesu Grist. (Actau 19:29)
Marc: Roedd Marc wedi siomi Paul unwaith wrth ‘droi ei gefn arnyn nhw....a heb gario ymlaen gyda nhw yn y gwaith.’ Bu Marc yn achos ffrae rhwng Paul a Barnabas a bu’r ffrae yn ddigon iddyn nhw stopio teithio gyda’i gilydd a gwahanu (Actau 15:37-39). Erbyn hyn does dim sôn am y ffraeo a fu – mae popeth wedi ei faddau a’i anghofio.
Iesu (Jwstus): (Roedd Iesu’n enw eithaf cyffredin ar pryd!) Mae o’n cael ei gynnwys yn y rhestr hefo gweddill cyfeillion annwyl Paul. Yn amlwg roedd o’n Iddew oedd wedi dod i gredu’n Iesu (fel Paul ei hun).
Wrth ddarllen fe weli di bod yna gariad yn bodoli rhwng y dynion yma – roedd Paul yn eu disgrifio fel brodyr annwyl oedd yn gysur mawr iddo. Roedd y ffaith eu bod yn caru Iesu yn arwain nhw i garu ei gilydd, ac i helpu ei gilydd. Roedd Tychicus ac Onesimus yn fodlon teithio cannoedd o filltiroedd i gario llythyr at griw bach o Gristnogion, er mwyn sicrhau mai Iesu oedd yn cael y flaenoriaeth bob amser.

